
SAK 25/03   Samla finansieringspakke for E39 Kyststamvegen

SAMANDRAG
På møtet 24. september vedtok Vestlandsrådet å gå inn for å sette i gang eit utgreiingsarbeid for ein samla overordna transportplan for dei fire Vestlandsfylka. Utgreiingsarbeidet skal gje grunnlag for ei samla vurdering av delvis bompengefinansiering av aktuelle prosjekt på E39 Kyststamvegen i dei fire Vestlandsfylka.

Denne saka inneheld forslag til mandat for dette utgreiingsarbeidet. Det er lagt opp til to delprosjekt. Det første skal få fram ei samla finansieringspakke for Kyststamvegen. Dette skal gi grunnlag for eit innspel til Stortinget si handsaming av Nasjonal transportplan for 2006-2015. Det andre delprosjektet er knytt til etablering av eit regionalt bompengeselskap.

FORSLAG TIL VEDTAK

Vestlandsrådet løyver 100.000,- til oppstart av utgreiingsarbeidet for ei samla finansieringspakke for E39 i dei fire vestlandsfylka og felles regionalt bompengeselskap. I påvente av kostnadsoversikt over utgreiingsarbeidet vil Vestlandsrådet kome attende til nødvendig sluttfinansiering

Paul M. Nilsen

Jan Per Styve

FYLKESRÅDMANNEN, 29. oktober 2003:

1. Bakgrunn – samla overordna transportplan for Vestlandet

På møte i Vestlandsrådet, 24.september 2003, vart det handsama sak om høyringsuttale til planforslaget til Nasjonal transportplan 2006-2015. Det vart m.a gjort følgjande vedtak:

”Vestlandsrådet går inn for å sette i gang eit utgreiingsarbeid for ein samla overordna transportplan for dei fire vestlandsfylka. Dette utgreiingsarbeidet må gje grunnlag for ei samla vurdering av delvis bompengefinansiering av aktuelle prosjekt på E39 Kyststamvegen i dei fire vestlandsfylka. Utgreiingsarbeidet må derfor omfatte både ei kartlegging av potensiale for bompengeinntekter, samt vurdering av behovet for etablering og organisering av eit felles regionalt bompengeselskap. Med grunnlag i dette utgreiingsarbeidet vil det vere aktuelt å utarbeide ei samla ”pakke” for finansiering av investeringstiltak på E39 Kyststamvegen i dei fire vestlandsfylka.

Vestlandsrådet vil understreke at ei slik samla ”pakke” for bompengefinansiering av E39 Kyststamvegen må innehalde betydeleg auka rammer for statlege løyvingar enn det som er lagt opp til i planforslaget til Nasjonal transportplan 2006-2015.”

I ein samla overordna transportplan for dei fire vestlandsfylka for perioden 2006-2015 vil det vere aktuelt å avgrense omtalen til overordna strategiar i transportkorridoren Stavanger-Bergen-Ålesund-Trondheim, samt overordna strategiar innanfor rammene av forsøket med overtaking av statlege oppgåver og ansvarsområder innanfor vegsektoren. I tillegg til ei overordna strategisk tilnærming vil også denne transportplanen for Vestlandet omfatte eit handlingsprogram for perioden 2006-2015 med prioritering av ulike tiltaksområder, prosjekt osv. i den aktuelle transportkorridoren og innanfor ansvarsområda i forsøket. Denne transportplanen må endeleg handsamast av Vestlandsrådet vinteren 2004/2005. Utgreiingsarbeidet for ei samla finansieringspakke for E39 Kyststamvegen vil inngå i handlingsprogramdelen av ein samla overordna transportplan for Vestlandet 2006-2015. Eventuelle statlege rammer i samsvar med ei slik finansieringspakke vil bli fastsett i samband med Stortinget si handsaming av stortingsmeldinga om Nasjonal transportplan 2006-2015. Det er lagt opp til at denne stortingsmeldinga vert lagt fram våren 2004 med handsaming i Stortinget sin vårsesjon 2004. Med grunnlag i dette vil det vere nødvendig å først prioritere gjennomføringa av utgreiingsarbeidet for ei samla finansieringspakke for E39 Kyststamvegen. Etter Stortinget si handsaming av stortingsmeldinga om Nasjonal transportplan 2006-2015 og fastsetting av økonomiske rammer vil det bli sett i gang arbeid med ein samla overordna transportplan for Vestlandet. 

2. Delprosjekt for utgreiingsarbeid for samla finansieringspakke og regionalt bompengeselskap for E39 Kyststamvegen

For Vestlandsrådet er utvikling av E39 Kyststamvegen eit særleg prioritert satsingsområde i  transportkorridoren Stavanger-Bergen-Ålesund-Trondheim. Samstundes er ei av hovedmålsettingane med dette utgreiingsarbeidet for ei samla finansieringspakke for E39 Kyststamvegen, at Stortinget legg opp til auka statlege investeringsrammer til denne stamvegstrekninga. Ideelt sett bør derfor utgreiingsarbeidet vere ferdigstilt for lokal/regional handsaming i kommunar og i den enkelte fylkeskommune i forkant av Stortinget si handsaming av Nasjonal transportplan 2006-2015. På denne måten vil det kunne leggast fram ei slik samla prioritert finansieringspakke med prinsipiell tilslutnad frå kommunar/fylkesting. Dette vil kunne vere tilstrekkeleg som grunnlag for at Stortinget går inn for auka statlege rammer til E39 Kyststamvegen i Nasjonal transportplan 2006-2015 i samvar med opplegget i finansieringspakka. Separate bompengesøknader vil bli lagt til grunn for dei årlege løyvingane.    

Etter nærmare vurdering er det neppe realistisk å få gjennomført eit slikt ideelt opplegg med fagleg utgreiingsarbeid, prosess samt lokal- og regionalpolitisk handsaming i god tid før Stortinget handsamar stortingsmeldinga om Nasjonal transportplan 2006-2015. Dette er eit fagleg krevande utgreiingsarbeid og konfliktfylte politiske prosessar, der det er nødvendig med ei tidsramme som gir rom for informasjon, dialog og modning. Ramma for gjennomføring av dette utgreiingsarbeidet bør derfor justerast, slik at det i det minste kan presenterast alternative modellar for framtidig bompengestruktur på E39 Kyststamvegen i dei fire vestlandsfylka.  

I tillegg til å vurdere ei samla finansieringsløysing for ulike tiltak på E39 Kyststamvegen i dei fire vestlandsfylka, vil det også i samsvar med vedtaket i Vestlandsrådet, 24.september 2003, bli lagt opp til ei vurdering av behovet for etablering og eventuell organisering av eit felles regionalt bompengeselskap. Vestlandsrådet har på møte 24.september 2003 i samband med uttale til planforslaget til Nasjonal transportplan 2006-2015 gått i mot forslaget til ordning med statlege bompengeprosjekt og bompengeselskap. I eit regionalpolitisk perspektiv vil det vere meir aktuelt å vurdere etablering av eit regionalt bompengeselskap for initiativ og gjennomføring av bompengeprosjekt på gjennomgåande vegstrekningar med stor regional betydning. 

1.1 2.1
Mandat for utgreiingsarbeidet

Med grunnlag i vedtaket i Vestlandsrådet, 24.september 2003, vil det bli lagt opp til gjennomføring av to delprosjekt i utgreiingsarbeidet:

1. Utgreiing av modellar for ei samla ”pakke” med delvis bompengefinansiering for realisering av ulike tiltak på E39 Kyststamvegen i dei fire vestlandsfylka.

2. Utgreiing av grunnlaget for etablering og organisering av eit felles regionalt bompengeselskap for E39 Kyststamvegen.

1.2 2.2
Delprosjekt 1: Samla finansieringspakke for E39 Kyststamvegen

Som omtalt må målsettingane for dette delprosjektet justerast og praktisk leggjast opp slik at det danne grunnlag for eit innspel til Stortinget si handsaming av Nasjonal transportplan 2006-2015. Innanfor ei slik justering vil det vere aktuelt med følgjande rammer for prosjektet:

a) Kartlegging av dagens bompengestruktur langs E39 Kyststamvegen i dei fire vestlandsfylka

· Prosjekt

· Avgiftsnivå 

· Innkrevingstid

b) Kartlegging av bompengepotensialet langs E39 Kyststamvegen. 

· Bompengeinnkreving på ferjesambanda.

· Bompengeinnkreving i samband med aktuelle store investeringsprosjekt. 

c) Alternative modellar for bompengestruktur på E39 Kyststamvegen i perioden 2006-2015.

· Samla nivå på bompengeinnkreving langs E39 Kyststamvegen

· Aktuelle nye bompengeprosjekt i perioden

d) Kartlegging av behovet for statlege midlar i perioden 2006-2015 for samla finansieringsopplegg 

    av aktuelle investerings- og utbetringstiltak langs E39 Kyststamvegen.

Utgreiingsarbeidet må ha eit tidsperspektiv som i første omgang omfattar perioden 2006-2015, men også ei vurdering av tiltak vidare i perioden 2016-2025. Omtale av ulike utbyggingsprosjekt må ta utgangspunkt i NTP-handlingsprogrammet 2002-2011, samt stamvegutgreiingane for E39 Kyststamvegen i Nasjonal transportplan 2006-2015.  

1.2.1 2.2.1
Delprosjekt 2: Regionalt bompengeselskap

I delprosjekt 2 vil det vere sentralt å få vurdert ulike organisatoriske rammer for eit eventuelt regionalt bompengeselskap – mandat, eigarstruktur, økonomi, arbeidsoppgåver osv. Det må og avklarast kva rolle eit slikt regionalt bompengeselskap skal ha i høve til dei ulike lokale bompengeselskapa. Det må og leggast fram eit forslag på kva som vil vere det mest aktuelle tidspunktet for etablering av eit eventuelt slikt regionalt bompengeselskap. Eit eventuelt slikt selskap bør vidareføre arbeidet med ei endeleg samla finansieringspakke for E39 Kyststamvegen i dei fire vestlandsfylka.  

1.3 2.3
Organisering, styring og finansiering av utgreiingsarbeidet

Det vil bli lagt opp til at desse delprosjekta blir gjennomført under leiing av sekretariatet for Vestlandsrådet, og i nært samarbeid med Statens vegvesen Region vest. Det vil i tillegg vere nødvendig med kjøp av eksterne konsulenttenester for gjennomføring av delprosjekta. Det vil derfor seinare bli lagt fram ein kostnadsoversikt og forslag til finansiering av gjennomføringa av desse delprosjekta.  

1.4 2.4
Framdrift og prosess

Det vert lagt opp til følgjande framdrift for dei to delprosjekta i utgreiingsarbeidet:

	1. Delprosjekt 1  Finansieringspakke E39 Kyststamvegen

	Medio november 2003
	Oppstart

	November 2003-mars 2004
	Kartlegging/dokumentasjon  

	Mars 2004
	Vedtak i Vestlandsrådet


	1. Delprosjekt 2  Regionalt bompengeselskap

	Januar 2004
	Oppstart

	Januar 2004-mars 2004
	Kartlegging/dokumentasjon  

	Mars 2004
	Høyringsutgåve - vedtak i Vestlandsrådet

	April/mai 2004
	Høyring

	Mai 2004
	Slutthandsaming Vestlandsrådet


I sjølve arbeidet med alternative modellar for samla finansieringspakke for E39 Kyststamvegen vil det ikkje bli lagt opp til særskilte prosessaktivitetar. Dette vil først bli særleg aktuelt i samband med presentasjonen og vidareføringa av dette utgreiingsarbeidet. I utgreiingsarbeidet for eit regionalt bompengeselskap vil det bli lagt opp til at behovet og rammer for etablering av eit slikt selskap vil bli sendt ut på høyring til kommunar, fylkeskommunar og ulike interessegrupper innanfor dette området.  

